
ᐅᒥᖕᒪᐃᑦ
ᐅᒥᖕᒪᐃᑦ ᐊᖏᔪᐊᓘᕗᑦ ᐅᑭᐅᖅᑕᖅᑐᒥᐅᑕᐅᓪᓗᑎᒃ. ᐅᒥᖕᒪᐃᑦ 
ᐸᐃᓴᓐ ᐅᕝᕙᓘᓐᓃᑦ ᐸᕙᓗ, ᑭᓯᐊᓂᓗ ᑕᐃᒪᐃᒃᑲᓗᐊᖅᑎᓪᓗᒍ 
ᒥᖅᑯᖏᑦ ᑕᑭᔫᑎᐊᓗᐃᑦ, ᐊᒻᒪ ᐊᖏᔪᐊᓗᖕᓂᒃ 
ᓂᐅᖓᔪᓂᒃ ᓇᒡᔪᖃᖅᖢᑎᒃ. ᐅᒥᖕᒪᐃᑦ ᒥᖅᑯᖏᑦ ᑲᔫᒡᒍᔪᑦ 
ᕿᕐᓈᖓᔪᓐᓇᖅᖢᑎᒡᓗ, ᑐᐃᒥᒍᑦ ᖃᑯᖅᑕᖃᖅᖢᑎᒃ.

ᐅᒥᖕᒪᑦ ᐊᖑᑏᑦ ᐊᖑᓴᓪᓘᓂᕋᖅᑕᐅᕗᑦ ᐊᒻᒪ ᐊᕐᓇᐃᑦ 
ᐊᕐᓇᓪᓘᓂᕋᖅᑕᐅᓪᓗᑎᒃ.

ᐊᖑᓴᓪᓗᐃᑦ ᑕᒫᓂ 
595 ᐊᒻᒪ 695 

ᐸᐅᓐᓯᓂᒃ ᐅᖁᒪᐃᓐᓂᖃᒡᒍᔪᑦ (270-ᒥᑦ 315 ᑭᓗᒍᕌᒻ), 
ᐊᒻᒪ ᐊᕐᓇᓪᓗᐃᑦ ᑕᒫᓂ 396 ᐊᒻᒪ 496 ᐸᐅᓐᓯᓂᒃ 
ᐅᖁᒪᐃᓐᓂᖃᒡᒍᓪᓗᑎᒃ (180-ᒥᑦ 322 ᑭᓗᒍᕌᒻ). ᑕᒪᒃᑮᒃ 
ᐊᖑᓴᓪᓗᐃᑦ ᐊᕐᓇᓪᓗᐃᓪᓗ ᓇᒡᔪᖃᖅᑐᐃᓐᓇᐅᕘᒃ.

ᐅᒥᖕᒪᐃᑦ ᐊᒥᓲᓪᓗᑎᒃ ᑲᑎᓐᖓᓲᖑᕗᑦ. ᐅᒥᖕᒪᐃᑦ ᑲᑎᓐᖓᒡᒍᕗᑦ 
ᑕᒫᓂ ᖁᓕᓂᑦ 25−ᖑᓪᓗᑎᒃ. ᑕᐃᒪᐃᒃᑲᓗᐊᖅᑎᓪᓗᒍ ᐅᒥᖕᒪᐃᑦ 
40−ᓂᑦ 60−ᓄᑦ ᑎᑭᓪᓗᒍ ᑲᑎᓐᖓᔪᓐᓇᕐᒥᔪᑦ.

ᐅᒥᖕᒪᐃᑦ ᑐᑭᓯᒃᑲᓐᓂᕋᓱᒡᓚᕗᑦ!

ᓇᓃᖃᑦᑕᕐᓂᖏᑦ 
ᐅᒥᖕᒪᑦ ᐅᑭᐅᖅᑕᖅᑐᒥ ᓇᒧᓕᒫᖅ ᐱᓱᒃᐳᑦ, ᑕᒫᓂᓗ ᐃᓄᐃᓪᓚᒥ 
ᓇᒧᓐᖓᐅᕈᓘᔭᖃᑦᑕᖅᖢᑎᒃ ᐅᑭᐅᒃᑯᑦ ᐊᒻᒪ ᐅᖅᑰᓯᔭᕌᖓᑦ.  
ᑕᒫᓐᖓᑦ ᐅᑭᐅᖅᑕᖅᑐᒥ ᐊᐅᓪᓚᓚᐅᖅᓯᒪᓐᖏᑦᑐᑦ, ᑭᓯᐊᓂᓗ 
ᑕᐃᒪᐃᒃᑲᓗᐊᖅᑎᓪᓗᒍ ᐱᓱᒍᓐᓇᖅᑐᑦ 60−ᒥᑦ 100−ᒧᑦ ᒪᐃᓕᓂᒃ 
(97−ᒥᑦ 161 ᑭᓚᒦᑕᓂᒃ) ᓂᕿᒃᓴᖅᓯᐅᖅᖢᑎᒃ.

ᐊᐅᔭᐅᑎᓪᓗᒍ ᐅᒥᖕᒪᑦ ᓇᖅᓴᓃᒡᒍᔪᑦ, ᑰᖕᓂᒃ ᓴᓕᐊᒃᖢᑎᒃ 
ᐊᒻᒪ ᑕᓯᒃᑰᖅᖢᑎᒃ, ᐱᕈᖅᑐᖃᕐᓂᓃᖃᑦᑕᖅᖢᑎᒡᓗ.  
ᐅᑭᐅᒃᑯᑦ ᑕᒫᓂ ᖃᖅᑲᔮᓃᓲᑦ ᐃᓐᓈᕈᓂᓗ 
ᐊᐳᑎᖃᓐᖏᓐᓂᕐᓂ, ᐊᒻᒪ ᖁᑦᑎᖕᓂᖅᓴᓃᒡᒍᓪᓗᑎᒃ ᑕᒃᐹᓂ 
ᓂᕿᒃᓴᖅᓯᐊᖅᓴᕋᐃᓐᓇᕐᓂᖅᓴᐅᖕᒪᑦ.

ᐊᒃᓴᖅᑯᖅ

ᕿᖔᖅ

ᕿᒥᕐᓗᒃ 

ᓂᐊᖁᖅ

ᑭᐊᓯᒃ 

ᑐᓕᒫᑦ

ᑯᑦᑎᓂᖅ 

ᓴᐅᓂᖏᑦ

ᐅᒥᖕᒪᐃᑦ ᑯᑭᖏᑦ ᓯᑎᕗᑦ ᐊᒡᒐᒍᑎᒋᖃᑦᑕᕐᒪᒋᑦ 
ᓂᕿᒃᓴᖅᓯᐅᓕᕌᖓᒥᒃ.

ᑕᒪᒃᑮᒃ ᐊᖑᓴᓪᓗᐃᑦ ᐊᕐᓇᓪᓗᓪᓗ ᓇᒡᔪᖃᖅᐳᑦ ᓂᐅᖓᔪᓂᒃ, 
ᓂᐊᖁᐊᑕ ᑲᔾᔨᐊᓃᖢᑎᒃ ᐊᒻᒪ ᐊᒡᓕᕈᖏᓐᓄᑦ ᑎᑭᖢᑎᒃ, 
ᐃᓱᐊ ᓄᕝᕗᐊᕆᒃᖢᑎᒃ. ᐊᖑᓴᓪᓗᐃᑦ ᓇᒡᔪᖏᑦ 
ᐊᖏᓂᖅᓴᐅᕗᑦ ᐊᕐᓇᓪᓗᖕᓂᑦ, ᐊᒻᒪ ᐊᕐᓇᓪᓗᐃᑦ ᓇᒡᔪᖏᑦ 
ᕿᕐᓈᖓᓂᖅᓴᐅᒡᒍᓪᓗᑎᒃ.

ᐊᕐᓇᓪᓘᑉ 
ᓂᐊᖁᐊ

ᐊᖑᓴᓪᓘᑉ 
ᓂᐊᖁᐊ

ᐅᒥᖕᒪᐃᑦ ᐊᒡᓕᕈᖏᑦ

ᓂᕿᖏᑦ

ᐅᑭᐅᖑᑎᓪᓗᒍ ᐅᒥᖕᒪᐃᑦ ᖃᖅᑲᔮᑦ ᖄᖏᓐᓃᑦᑐᓂᒃ 
ᐸᓂᖅᓯᒪᔪᓂᒃ ᐱᕈᖅᑐᕕᓂᕐᓂᒃ ᓂᕿᖃᓲᑦ. ᑯᑭᖕᒥᓄᑦ ᑕᒪᓐᓇ 
ᐊᐳᑦ ᐊᒡᒐᒃᖢᓂᔾᔪᒃ ᐱᕈᖅᑐᕕᓂᕐᓂᒃ ᐃᕕᒃᓱᒐᕐᓂᒃ ᐊᓯᖏᓐᓂᒡᓗ 
ᓂᕆᖃᑦᑕᖅᑐᑦ.

ᐅᒥᖕᒪᐃᑦ ᓂᕿᑐᖅᑎᐅᓐᖏᑦᑐᑦ. ᑕᐃᒪᐃᒻᒪᑦ ᐱᕈᖅᑐᕕᓃᓐᓇᕐᓂᒃ 
ᓂᕿᖃᖅᑐᑦ. ᐅᒥᖕᒪᐃᑦ ᐱᕈᖅᑐᕕᓂᕐᓂᒃ ᓂᕆᓲᑦ ᐃᕕᖕᓂᒃ, 
ᐅᖃᐅᔭᕐᓂᒃ, ᐊᕚᓚᕿᐊᓂᒡᓗ.

 ᐊᕚᓚᕿᐊᖅ ᐃᕖᑦ

ᐊᑕᐅᓯᑐᐃᓐᓇᐅᒡᒍᔪᖅ ᐃᕐᓂᐊᖓ, ᑭᓯᐊᓂᓗ 
ᑕᐃᒪᐃᒃᑲᓗᐊᖅᑎᓪᓗᒍ ᐃᓛᓐᓂᓚᐅᓱᖔᓗᒃ 
ᒪᕐᕈᓕᐊᖅᑖᖅᑐᖃᓚᐅᓲᖅ.

ᐊᕐᓇᓪᓗᐃᑦ ᐅᖓᕙᒐᓛᑐᐃᓐᓇᖅᖢᑎᒃ ᐃᕐᓂᔭᖅᑐᓲᑦ, ᐊᒻᒪ 
ᐃᑲᕐᕋᑦ ᐅᓄᓐᖏᑦᑐᑦ ᐊᓂᒍᖅᑎᓪᓗᒋᑦ ᐅᑎᑲᐅᑎᒋᓲᑦ ᑖᓐᓇ 
ᐃᕐᓂᓵᖅᑕᖓ ᐱᓱᒍᓐᓇᖅᓯᑐᐊᕐᒪᑦ.

ᐅᒥᖕᒫᓛᑦ ᐊᖑᒻᒪᑎᔪᓐᓇᖅᓯᑲᐅᑎᒋᓲᑦ ᐃᑲᕐᕋᒐᓴᐃᓐᓇᐃᑦ 
ᐊᓂᒍᖅᑎᓪᓗᒋᑦ.

ᓄᕐᕋᖏᑦ

ᐅᒥᖕᒪᒃᑐᖅᑐᑦ
 
ᐅᒥᖕᒪᐃᑦ ᐊᖏᔪᐊᓘᒐᓗᐊᖅᖢᑎᒃ ᐊᒻᒪ ᓇᒡᔪᖏᑦ 
ᓄᕝᕗᐊᕆᒃᑑᒐᓗᐊᖅᑎᓪᓗᒋᑦ, ᐅᑭᐅᖅᑕᖅᑐᒥᐅᑕᐅᖃᑎᒥᓄᑦ 
ᓂᕐᔪᑎᓄᑦ ᓂᕿᒋᔭᐅᓲᖑᖕᒥᔪᑦ. ᓂᕐᔪᑏᑦ ᑕᐃᒪᐃᑦᑐᑦ 
ᓂᕿᑐᖅᑎᐅᓂᕋᖅᑕᐅᕗᑦ.

ᐊᒪᕈᐃᑦ ᐊᒃᖤᐃᓪᓗ ᐅᒥᖕᒪᖕᓂᒃ ᐱᓇᓱᒃᑐᑐᐊᖑᔪᑑᐸᓗᒃᐳᑦ.

 

ᐊᒪᕈᑦ ᐊᒥᓲᓪᓗᑎᒃ ᐊᖑᓇᓱᖃᑦᑕᕐᓂᖏᓐᓄᑦ, ᐅᒥᖕᒪᖕᓂᒃ 
ᐊᕙᓗᓯᓗᑎᒃ ᐱᓇᓱᒍᓐᓇᖅᐳᑦ. ᑕᐃᒪᐃᓐᓂᖏᓐᓄᑦ ᐊᒃᓱᐊᓗᒃ 
ᑕᒪᓐᓇ ᐅᓗᕆᐊᓇᕈᑕᐅᔪᓐᓇᖅᐳᖅ ᐅᒥᖕᒪᖕᓄᑦ, ᐱᓗᐊᕐᓗᒍ 
ᓄᕐᕋᐃᑦ.

ᐅᒥᖕᒪᑦ ᓂᕐᔪᑎᐅᖃᑎᒥᓄᑦ ᐱᔭᐅᓇᓱᓕᕌᖓᒥᒃ ᐊᔾᔨᐅᓐᖏᑦᑐᒥᒃ 
ᐊᑐᓕᓲᑦ. ᓂᕐᔪᑎᓄᑦ ᐱᔭᐅᓇᓱᓕᕌᖓᒥᒃ ᐊᖕᒪᓗᖅᓯᓲᑦ,
ᐃᓛᓐᓂ ᖃᓂᒌᒃᑑᑎᑯᓘᓪᓗᑎᒃ. ᐅᒥᖕᒪᑦ ᐊᖕᒪᓗᖅᓯᒐᒥᒃ 
ᐃᓐᓇᐃᑦ ᓯᓚᑖᓃᖢᑎᒃ ᐱᓇᓱᒃᑐᒧᑦ ᓵᓐᖓᓲᖑᕗᑦ, ᑕᐃᒃᑯᐊ 
ᓄᕐᕋᖏᑦ ᕿᑎᐊᓃᒃᖢᑎᒃ ᐱᔭᐅᔪᓐᓇᔾᔮᓐᖏᒻᒪᑕ.

ᓴᐳᒻᒥᐅᓯᖅᓯᒪᐅᓯᖏ

ᑕᐃᓐᓇ ᐊᖏᓂᖅᐹᖅ ᐊᖑᓴᓪᓗᒃ ᐱᓇᓱᒃᑐᒧᑦ ᓵᓐᖓᓲᖑᔪᖅ, 
ᐃᓛᓐᓂᒃᑯᓪᓗ ᐃᓚᒥᓂᒃ ᕿᒪᕉᑎᓯᒪᒐᓚᓲᖑᓪᓗᓂ 
ᓯᕗᕌᓃᒃᖢᓂ. ᐅᒥᖕᒪᐃᑦ ᐃᒻᒥᓂᒃ ᓴᐳᑎᓯᒪᑦᑎᐊᕈᓐᓇᖅᑐᑦ 
ᓇᒡᔪᖏᑦ ᓄᕝᕗᐊᕆᒃᑐᑦ ᑖᔅᓱᒧᖓ ᐱᓇᓱᒃᑐᒧᑦ 
ᓵᓐᖓᑎᖃᑦᑕᕐᒪᒋᑦ. ᐊᒃᖤᐃᑦ ᐊᒪᕈᓪᓘᓐᓃᑦ 
ᐊᑯᓐᓂᖏᑦᑎᒎᕈᓐᓇᓐᖏᑦᑕᕌᖓᒥᒃ ᕿᒪᐃᓲᑦ ᐊᓯᖏᓐᓂᒃ 
ᐱᔭᕐᓂᕐᓂᖅᓴᓂᒃ ᕿᓂᕆᐊᓕᖅᖢᑎᒃ.

ᓂᒡᓚᓱᒃᑎᓪᓗᒍ 
ᐊᓐᓇᐅᒪᔾᔪᓯᖏᑦ

ᖁᕐᓗᖅᑐᖅ, ᓄᓇᕗᑦ, ᐊᒥᓱᐊᓗᖕᓂᒃ ᐅᒥᖕᒪᖃᖅᐳᖅ, ᓯᓚᓗ -58−
ᒧᑦ ᑎᑭᑦᑐᓐᓇᖅᖢᓂ (-50 ᓯᐅᓪᓯᐊᔅ). ᖃᓄᐊᓗᒡᓕ ᐅᒥᖕᒪᐃᑦ 
ᑕᐃᑲᓃᖏᓐᓇᕈᓐᓇᖅᐸᑦ ᑕᐃᒫᑎᒋᐊᓗᒃ ᓂᒡᓚᓱᒃᑎᒋᑎᓪᓗᒍ?

ᐅᒥᖕᒪᐃᑦ ᒥᖅᑯᖃᑦᑎᐊᖅᐳᑦ ᓂᒡᓚᓱᒃᑐᒧᑦ ᓈᒻᒪᒃᓯᑎᖅᓯᒪᔪᒥᒃ.  
ᒥᖅᑯᖏᑦ ᓯᓚᑖᓃᑦᑐᑦ ᕿᕋᑕᓂᖅᓴᐅᕗᑦ, ᑕᑭᔫᓪᓗᑎᒃ ᐊᒻᒪ 
ᑕᑭᓕᕇᖕᓂᖏᑦ ᐊᔾᔨᒌᓐᖏᒃᖢᑎᒃ. ᓯᓚᑖᑕ ᒥᖅᑯᖓᑕ ᐊᑖᓂ 
ᒥᖅᑯᖃᒃᑲᓐᓂᖅᐳᑦ ᓂᕈᒥᒃᑐᓂᒃ ᕿᕕᐅᖑᓂᕋᖅᑕᐅᔪᓂᒃ.  

ᑕᒪᓐᓇ ᕿᕕᐅᖓ ᐅᒥᖕᒪᐅᑉ ᑎᒥᐊᑕ 
ᐆᓇᕐᓂᖓᓂᒃ ᐊᓂᐊᑎᑦᑎᓐᖏᑦᑐᑦ 
ᐅᒥᖕᒪᒃ ᐅᖅᑰᖏᓐᓇᕐᓂᐊᕐᒪᑦ.  
ᐊᐅᔭᐅᓕᕌᖓᑦ, ᓯᓚ 
ᐆᓇᔪᒃᓯᑎᓪᓗᒍ ᐅᒥᖕᒪᐃᑦ 
ᕿᕕᐅᖏᑦ ᑲᑕᒐᓲᑦ, ᐅᒥᖕᒪᒃ 
ᐅᖅᑰᓯᓗᐊᕐᓂᐊᓐᖏᒻᒪᑦ.

ᐅᑭᐅᖅᑕᖅᑐᒥ ᐅᑭᐅᕌᖓᑦ ᐊᒃᓱᐊᓗᒃ ᓂᒡᓚᓱᒍᓐᓇᖅᑐᖅ.  
ᐅᑭᐅᖅᑕᖅᑐᖅ ᓂᒡᓚᓱᓗᐊᕐᓂᖓᓄᑦ ᐊᒥᓱᑦ 
ᓂᒡᓚᓱᖕᓂᖅᐹᖑᓕᕌᖓᑦ ᑕᒃᐹᓃᖏᓐᓇᖃᑦᑕᓐᖏᑦᑐᑦ. ᐅᒥᖕᒪᐃᑦ 
ᐅᑭᐅᖅᑕᖅᑐᒦᖏᓐᓇᖃᑦᑕᖅᑐᑦ ᑕᐃᒪᓐᖓᓕᒫᖅ.

ᐃᓄᐃᑦ ᑕᐃᒪᓐᖓᓕᒫᖅ ᐅᑭᐅᖅᑕᖅᑐᒥ ᐊᖑᓇᓱᒃᓯᒪᕗᑦ 
ᐅᒥᖕᒪᖕᓂᒃ, ᐊᒻᒪ ᐊᒃᓱᐊᓗᒃ ᐊᑑᑎᑲᖅᑎᑕᐅᓪᓗᑎᒃ ᐅᒥᖕᒪᐃᑦ 
ᓂᕿᖏᑦ ᐊᒥᖏᓪᓗ.

ᐅᒥᖕᒪᐃᑦ ᐊᒥᖏᑦ ᐅᖅᑰᑦᑎᐊᖅᑐᑦ 
ᐊᒻᒪ ᓂᕈᒥᒃᖢᑎᒃ. ᐃᓄᐃᑦ 
ᐊᓪᓕᓂᖃᖃᑦᑕᓚᐅᖅᓯᒪᔪᑦ 
ᐅᒥᖕᒪᐃᑦ ᐊᒥᖏᓐᓂᒃ 
ᐃᒡᓗᕕᒐᕐᒥᓂ.

ᐅᒥᖕᒪᐃᑦ ᕿᕕᐅᖏᑦ 
ᐅᐱᕐᖔᒃᑯᑦ ᑲᑕᒐᖃᑦᑕᕐᒪᑕ 
ᑲᑎᖅᓱᖅᑕᐅᒡᒍᓚᐅᖅᓯᒪᔪᑦ 
ᐳᐊᓗᒥᑕ ᐃᑭᐊᕆᓂᐊᕐᒪᒋᑦ.  
ᐃᑭᐊᕆᔭᐅᓪᓗᑎᒃ ᐊᒃᓱᐊᓗᒃ 
ᐅᖅᑰᑦᑎᐊᖅᑐᑦ.

ᐅᒥᖕᒪᐃᑦ ᓂᕿᖏᑦ ᐃᓄᖕᓄᑦ 
ᓂᕿᒋᔭᐅᖕᒥᔪᑦ ᐅᑭᐅᖅᑕᖅᑐᓕᒫᒥ.

ᐊᑐᖅᑕᐅᖃᑦᑕᑐᖃᕈᓯᖏᑦ

ᐅᒥᖕᒪᔭ 

ᕿᕕᐅᑦ ᐅᒥᖕᒪᕕᓂᖅ ᐊᒡᒍᐊᓕᕿᓵᖅ 

ᐅᒥᖕᒪᓕᒫᑦ 
ᓇᒡᔪᖕᒥᓂᒃ ᐊᑐᓲᖑᕗᑦ 
ᐱᔭᐅᓇᓱᓕᑐᐊᕋᒥᒃ, 
ᑭᓯᐊᓂᓗ 
ᑕᐃᒪᐃᒃᑲᓗᐊᖅᑎᓪᓗᒍ 
ᐊᖑᓴᓪᓗᐃᑦ ᐊᑐᕈᓐᓇᕆᕙᖏᑦ 
ᐅᓇᑕᖃᑎᖃᓕᕌᖓᒥᒃ 
ᐊᖑᓴᓪᓘᖃᑎᒥᓂᒃ.  
ᐅᓇᑕᓲᖑᕗᑦ ᓯᕗᓕᖅᑎᐅᔪᒪᒐᒥᒃ 
ᓄᓕᐊᕐᓇᐅᑎᓪᓗᒍ.
ᐊᖑᓴᓪᓗᐃᑦ ᐅᓇᑕᓲᖑᕗᑦ 
ᐃᒻᒥᓄᑦ ᐹᓪᓗᑎᒃ ᓂᐊᖁᒥᓄᑦ 
ᐊᐳᖅᑕᐅᑎᖃᑦᑕᖅᖢᑎᒃ. ᐊᖑᓴᓪᓘᒃ 
ᐅᓇᑕᕐᓂᐊᓕᕋᒥᒃ ᐸᖓᓕᒃᖢᑎᒃ 
ᐊᐳᕆᐊᖅᑐᓲᖑᕗᑦ, ᐊᐳᕌᖓᑕᓗ ᐊᒃᓱᐊᓗᒃ 
ᓂᐱᖅᑯᖅᑐᓗᐊᒧᑦ ᐊᕙᓐᖔᓗᒃ ᑐᓴᖅᓴᐅᔪᓐᓇᖅᑐᑦ.

ᐊᖑᓴᓪᓗᐃᑦ ᓂᐱᐊᓗᖃᓕᓲᖑᖕᒥᔪᑦ ᓄᓕᐊᓕᕌᖓᒥᒃ, 
ᐊᖑᓴᓪᓘᖃᑎᖏᑦ ᖃᐅᔨᒪᓂᐊᕐᒪᑕ ᑕᒫᓃᓐᓂᖏᓐᓂᒃ 
ᐅᒋᐊᓐᖑᓂᖏᓐᓂᒡᓗ.

ᓱᓕᔪᑦ ᑐᓴᕈᒥᓇᖅᑐᑦ

ᐋᓚᓐ ᓂᑉᑕᓈᑦᑎᐊᖅ ᐊᖑᓇᓱᒃᑎᐅᕗᖅ 
ᒥᑭᒋᐊᕐᓂᐊᖅᑎᐅᓪᓗᓂᓗ ᖁᕐᓗᖅᑐᖅ, ᓄᓇᕗᒻᒥ.

ᑲᐃᒐᓐ ᒪᒃᓚᐅᑦ ᐅᖃᓕᒫᒐᓂᒃ ᖃᓄᐃᑦᑐᑐᐃᓐᓇᕐᓂᒃ 
ᑎᑎᕋᐅᔭᖃᑦᑕᖅᓯᒪᔪᖅ 1999−ᒥᓂᑦ ᐱᔭᕇᓚᐅᖅᑎᓪᓗᒍ 
ᓯᐅᕆᑕᓐ ᓯᓚᑦᑐᖅᓴᕐᕕᖓᓂ ᑎᑎᕋᐅᔭᕆᐅᖅᓴᕐᓂᕐᒥᒃ.  
ᐃᖅᑲᓇᐃᔭᖅᑎᒋᔭᐅᓪᓗᓂ ᑎᑎᕋᐅᔭᖅᑎᐅᓚᐅᖅᓯᒪᔪᖅ ᓈᓴᓄ ᐴᔅᑦ 
ᐅᖃᓕᒫᒐᖓᓄᑦ, ᐊᒻᒪ ᑎᑎᕋᐅᔭᖃᑦᑕᖅᓯᒪᓪᓗᓂ ᐃᐊᓐᑐᐃᓐᒪᓐᑦ 
ᐅᐃᒃᓕ, ᕇᑐᔅ ᑕᐃᔨᐊᔅᑦ, ᑕ ᐅᐊ ᓪᕌᔅ (ᐊᐃᕕᖅ), ᑕ ᐅᐊᓪ ᔅᑐᕇᑦ 
ᔫᓄᓪ, ᑐᕌᓐᑐ ᓚᐃᕝ, ᑕ ᐹᔅᑕᓐ ᒡᓘᑉ, ᐊᒻᒪ ᐹᐱᓗᕐ ᒥᑳᓂᒃᔅᑯᓐᓄᑦ.  
ᐅᖃᓕᒫᒐᑦ ᓯᕗᓪᓕᖅᐹᑦᑎᐊᖅ ᑎᑎᕋᐅᔭᓚᐅᖅᓯᒪᔭᖓ, ᐃᓐᕕᓂᑦ ᑲᖕᕘ, 
ᓴᖅᑭᑕᐅᓚᐅᖅᓯᒪᔪᖅ 2012−ᖑᑎᓪᓗᒍ. ᑐᕌᓐᑐᒥᐅᑖᒃ ᓄᓕᐊᕇᒃ 
ᐊᒻᒪ ᒪᕐᕉᒃ ᐸᓂᖏᒃ, ᐊᒻᒪ ᕿᒻᒥᐊ.


